
Cando se cumpren 150 anos do seu nacemen-
to, Vicente Blasco Ibáñez está a recibir o recoñe-
cemento das institucións da súa terra, nun monl-
lo de actos dos que é digno merecente. Porque 
este xornalista, escritor e político resultou incó-
modo en vida e aínda durante moitos anos des-
pois da súa morte. 

De orixes aragonesas por parte de pai e nai, 
expresouse decote en valenciano, se ben case 
sempre escribiu en castelán. Dotado dunha gran-
de capacidade de reflexión e memoria, ben axi-
ña destacou nos faladoiros republicanos, onde 
apareceu a súa facilidade de palabra e de persua-
sión. Púxoas ao servizo das clases populares va-
lencianas, daquela analfabetas na súa maioría e 
sometidas á explotación dos propietarios agríco-
las e industriais. Simple dignidade máis que loita 
de clases. 

En 1890 promoveu unha campaña contra o 
candidato carlista, o marqués de Cerralbo, a con-
secuencia da cal tivo que fuxir a París. Regresou 
cando obtivo a acta de deputado, que repetiu cin-
co veces máis ata 1907. As candidaturas republi-
canas que encabezou gañaron amplamente en 
Valencia. 

Denunciou a guerra de Cuba, a monarquía e 
os privilexios da Igrexa e, moi especialmente, o no-
meamento de “cuneros” ou “encasillados” que o 

ministerio da Gobernación decretaba ao servizo 
dos caciques. Para iso, percorreu as terras valen-
cianas e organizou unha ampla e activa rede de 
casinos republicanos. Deste xeito callou o chama-
do “blasquismo” arredor de tres eixes: republica-
nismo, anticlericalismo e reparto da propiedade 
para así garantir a reforma económica e social. 
Con todo, o máis importante para o seu éxito foi 
o emprego da lingua popular, incluída a grosería 
verbal tan propia dos valencianos. 

Por tres veces tivo problemas cos tribunais e 
nunha deles tivo que exiliarse a Italia e padecer 
cadea á volta. Entre tanto, dedicouse tamén á lite-
ratura e á edición (fundou Prometeo, que tradu-

ciu ao castelán obras dos principais escritores clá-
sicos e do momento). Foi daquela cando escri-
biu novelas de ambiente valenciano (Arroz y tar-
tana, La barraca, Entre naranjos, Cañas y barro) ou 
de temática social (La catedral, El intruso, La hor-
da). 

Escritor naturalista, nas súas estancias en Ma-
drid frecuentou a Emilia Pardo Bazán e a Santia-
go Rusiñol. Reflectiu nas súas novelas a dura rea-
lidade valenciana do seu tempo, sen concesións 
folclóricas. Iso e mais o seu republicanismo anti-
clerical fixeron que non fose aceptado polos es-
tamentos oficiais nin polos homes da Xeración 
do 98 nin polos rexionalistas valencianos e cata-

láns, moitos deles de filiación católica e tradicio-
nalista. Adversarios que reduciron o seu naturalis-
mo de denuncia a simple costumismo observa-
dor. 

Deixou definitivamente a política a prol da li-
teratura e dar conferencias, actividades que lle fo-
ron moi ben remuneradas. Daquela chegoulle a 
chamada de Hollywood. A primeira das súas no-
velas en ser adaptada ao cine foi Os catro xinetes 
da Apocalipse. Dirixiuna Rex Ingram en 1921 e 
con ela Rodolfo Valentino saltou á fama: foi a máis 
película máis rendible daquel ano e a sexta pelí-
cula entre as mudas. 

En 1922 Rodolfo Valentino repetiu en Sangue 
e area, con dirección de Fred Niblo. E baseada en 
Entre naranjos, en 1926 Greta Garbo tivo o seu pri-
meiro papel protagonista con The Torrent. Rex In-
gram recuncou en Mare Nostrum (1926) cando 
para promocionar á súa muller, Alice Terry, adap-
tou a novela homónima de Blasco Ibáñez. 

Co cine sonoro, Hollywood aproveitou os de-
reitos e así, en 1941, Rouben Mamoulian fixo un-
ha nova versión de Sangue e area, con Tyrone 
Power, Rita Hayworth e Linda Darnell. E xa en 
1962, Vincente Minelli fixo un remake de Os catro 
xinetes da Apocalipse con Glenn Ford, Ingrid Thu-
lin, Charles Boyer e Lee J. Cob. En definitiva, foi un 
auténtico pioneiro.

